
Ikiaroornartunik sakkortuunik eqqusseriartunut, tuniniaasunullu pineqaatissiisarnerup 
sakkortunerulernissaa pillugu Naalakkersuisut 2023 naatinnagu Naalagaaffimmut 
saaffiginnissuteqarnissaannik Inatsisartut aalajangiiffissaattut siunnersuut. 
(Inatsisartuni ilaasortaq Aqqalu C. Jerimiassen, Atassut) 

(Siullermeernera) 

 

Inatsisartunut ilaasortaq Aqqalu C. Jerimiassen, Atassut siunnersuutaanut qujanaq. 

Nunatsinni pineqaatissiisarnerup sakkortussusaa appasippallaartoq Demokraatiniit isumaqarpugut. Meeraq 

kanngutsaatsuliorfigisinnaavat ajungaartumillu atugassaqartilerlugu, sakkukitsunnguamillu 

pineqaatissinneqarlutit. Inuk alla kinguaassiuutitigut atornerlussinnaavat inuuneratalu sinnerani 

ajornartorsiortilerlugu, sakkukitsumillu pinqaatissinneqarlutit. Inuunermik kipisitsisinnaavutit ukiullu 

arlaqanngitsut qaangiuppata akornatsinniileqqillutit, illuatungaanilu qanigisaasut qimataaneq maqaasineq 

inuunermi sinnera atugassarilerlugu. 

Demokraatinut pingaartorujussuuvoq Naalakkersuisut danskit naalagaaffiat peqatigalugu 

pineqaatissiisarnerup qaffanneqarnissaanik qulakkeerinnissasut, inuiaqatigiimmi illersorneqarnertik 

maluginerusariaqalerpaat. 

Siunnersuuteqartup aaliangersimasumut pineqaatissinneqartarneq qaffanneqartariaqartoq tikkuarpaa. 

Ikiaroornartunik sakkortuunik anngiortumik eqqussisimatilluni akiginiaasimatillunilu. Matumani 

eqqaasariaqarpoq ullumikkut inuiaqatigiittut annertuumik ikiaroornartut sakkortuunik 

ajornartorsiuteqannginnatta. Tamanna pitsaasuuvoq. 

Ikiaroornartoq sakkortooq siunissami inuiaqatigiinni ajornartorsiuteujussuanngorsinnaanera 

eqqummaariffigeqqissaarparput. Tamannalu tunngavigalugu siumoortumik ajornartorsiutaasinnaasumut 

suliniuteqarnissarput torrallataassasoq Demokraatit isumaqarput. 

Taamaattumik ikiaroornartut sakkortuut anngiortumik eqqussuinermi akiginiaanermullu 

pineqaatissinneqartarneq sakkortusinissaanut siunertalimmi naalagaaffimmut saaffiginninnissaq 

isumassarsiatsialaasoraarput. 

Eqqummaariffigaarput Naalakkersuisut allannguutissatut siunnersuuteqarsimammata. Naalakkersuisut 

allannguutissatut siunnersuutaat aammalu siunnersuutigineqartoq tamarmik ilalerusuppagut, taamatullu 

oqaaseqarluta Inatsisinut ataatsimiitsitaliamut suliareqqinneqarnissaa innersuussutigaarput. 

